
CANTO ALLO SCUGNIZZO 
 

 

Io nun l’aggio viste 

ma m’hanno ditto ca erano ‘nziste, 

songo pezziente, e nun so’ cammurriste, 

e ‘ntiempo ‘e guerra ‘a famme è assaje cchiù triste, 

ma appriesso a loro Napule resiste. 

 

‘O quarantatrè 

nascuse dint’’e viche o ‘mmiezo ‘e piazze 

so’ disperate e fanno cose ‘e pazze 

se sentono li spari a tutte pizze 

songo ‘e guagliune ‘e Napule, songo ‘e scugnizze. 

 

‘O quarantatrè 

tutte li sere se sparano ‘e botte 

ma chiesta vota nun è Piedigrotta 

e ‘mmiezo o fuoco e ‘e llampe d’’e scuppette 

se vede a nu scugnizzo ca cumbatte. 

 

Pe quattro jurnate 

chi nun tene ‘o fucile votta ‘e pprete 

e quanno sta città s’è liberata 

pe’ vicule, ‘e quartiere e abbascio ‘o puorto 

ce restano ‘e scugnizze ca so’ muorte. 

 

Pure dint’’o Mercato 

nu scugnizziello ‘nterra c’è restato 

chi ‘o ssape chi carogna l’ha sparato, 

na vecchia guarda e dice, quann’è bello 

me pare tale e quale a Masaniello. 


